
                                                                    II. ERANSKINA
LANKIDETZA HITZARMENA, TEKNOLOGIA GARBIEN EUSKAL ZERRENDAKO TEKNOLOGIAK EDO MATERIALAK ESKURATZEAGATIK KENKARIAK APLIKATZEKO ESKABIDEAK IZAPIDETZEARI BURUZ 

SINATZAILEAK

ARABAKO FORU ALDUNDIKO OGASUN, FINANTZA ETA AURREKONTU SAILA
BIZKAIKO FORU ALDUNDIKO OGASUN ETA FINANTZA SAILA
GIPUZKOAKO FORU ALDUNDIKO OGASUN ETA FINANTZA DEPARTAMENTUA
Ihobe, EUSKO JAURLARITZAREN INGURUMEN JARDUKETARAKO SOZIETATE PUBLIKOA

BILDU DIRENAK

Arabako Foru Aldundiko Ogasun, Finantza eta Aurrekontu Sailaren ordezkari gisa, sailburua, XXX
Bizkaiko Foru Aldundiko Ogasun eta Finantza Sailaren ordezkaria, sailburua, XXX
Gipuzkoako Foru Aldundiko Ogasun eta Finantza Departamentuaren ordezkaria, departamentuko burua, XXX

Eusko Jaurlaritzaren Ingurumen Jarduketarako Sozietate Publikoaren (hemendik aurrera Ihobe) ordezkaria, zuzendari nagusia, XXX.

AZALDU DUTE:

LEHENENGOA.- Teknologia Garbien Euskal Zerrenda (TGEZ) onesten duen Eusko Jaurlaritzako sail egokiaren aginduan zehazten diren teknologia edo materialak eskuratzea sustatzeko kenkariaren aplikazioari buruzko foru arautegian ezartzen denez, Eusko Jaurlaritzako sail egokiak edo horri atxikitako erakundeak egiaztatu behar du inbertsioak agindu horretan adierazten diren teknologietan eta materialetan egin direla. 


BIGARRENA.- Ihobe Eusko Jaurlaritzako Industria, Trantsizio Energetiko eta Jasangarritasunaren Sailari atxikitako sozietate publikoa da. Honako helburu hauek dauzka, besteak beste:

1) Ingurumen arloko eskumena daukan sailaren gidalerroei jarraikiz, egungo eta etorkizuneko ingurumen-politika garatzen eta jasangarritasunaren kultura zabaltzen laguntzea Euskal Autonomia Erkidegoan, batez ere eremu hauetan: klima aldaketa eta klima egokitzapena, lurzoruaren babesa, kutsadurarik eza, ekonomia zirkularra eta hondakinak, ekoizpen eta kontsumo jasangarriak, eta hiri ingurumena. 
2) Ingurumen arloko eskumena daukan sailari laguntzea ingurumen politikak diseinatzen eta ezartzen, eta ingurumenaren kudeaketaren, kontrolaren eta berreskurapenaren arloetako jarduketak egiten.
3) Ingurumen ezagutza sortzea eta hedatzea eta ekoberrikuntza sustatzea Euskal Autonomia Erkidegoan.
4) Administrazio publikoekin, enpresekin eta herritarrekin elkarlanean aritzea Euskal Autonomia Erkidegoko ingurumen plangintzako ingurumen xedeak bultzatzen dituzten jarduerak egiteko.
5) Euskal Autonomia Erkidegoko ingurumena babestearekin eta hobetzearekin zerikusia duten gainerako jarduera guztiak egitea.

HIRUGARRENA.- Hori guztia kontuan edukita, erakunde sinatzaileek lankidetzan jardun nahi dute hitzarmen honetan ezartzen denaren arabera aurreko lehen puntuan aipatzen den arauketa osatzeko, helburua hauxe dela: lurraldean trantsizio ekologikoa sustatzeko eta bultzatzeko neurriak eraginkortasunarekin antolatzea ingurumenerako hobeak diren teknologietan edo/eta materialetan inbertitzeko pizgarriak emanez. 

Azaldutakoarekin bat etorriz, alderdiek hitzarmen hau sinatzea erabaki dute. Hona klausulak:

KLAUSULAK

LEHENENGOA.- Hitzarmenaren xedea

Hitzarmen honen xedea da foru aldundietako ogasunen eta Ihoberen arteko harremanetarako oinarrizko esparrua ezartzea, sozietateen gaineko zergari buruzko foru arauetan ezartzen den kenkaria aplikatzeko egindako inbertsioak TGEZeko teknologietan eta materialetan egin direla egiaztatzen duten agirien bidez.

BIGARRENA.- Lankidetzaren eremu objektiboa
Sozietateen gaineko zergari buruzko foru arautegietan garapen iraunkorra, ingurumenaren zaintza eta hobekuntza eta energia iturrien aprobetxamendu eraginkorragoa lortzeko proiektuekin loturiko inbertsioengatik aplika daitezkeen kenkariak arautzen dira, eta honako hau ezartzen da: zerga administrazioak eskatuta, Eusko Jaurlaritzako sail egokiak egindako ziurtagiria edo txosten arrazoitua aurkeztu beharko du, hain zuzen ere inbertsioak TGEZ onesten duen Eusko Jaurlaritzako sail egokiaren aginduan aipatzen diren ekipo osoetan egin direla adierazten duena.
Zergadunen inbertsioetako asko ondo zehaztutako ekipo soiletan egiten direnez, Ihobek “txosten arrazoitua” egiteko eskaerak aztertzeko eta berrikusteko sistema bat diseinatu eta kudeatuko du. Txostenaren azken emaitza kenkariaren “aldekoa” izango da inbertsioak Zerrendako teknologietan edo/eta materialetan eginez gero eta “kontrakoa” halakoetan egiten ez badira. 
Inbertsioa alderdiek hitzartutako berariazko irizpideekin bat datorrenean, zergadunak “Inbertsioa kalifikatzeko aurretiazko txostena” eskatu ahal izango du, hura egin aurretik jakiteko TGEZekin bat datorren ala ez. Nolanahi ere, inbertsioa kenkaria aplikatzeko baliozkoa dela egiaztatzeko, hura egin ondoren zergadunak “txosten arrazoitua” eskatu beharko du. 
“Txosten arrazoituan” eta “inbertsioa kalifikatzeko aurretiazko txostenean” honako datu hauek adieraziko dira gutxienez:

· Zergadunaren identifikazio zehatza. 
· Ekipoaren kokapenaren identifikazio zehatza.
· Inbertsioaren jakinarazpenaren data.
· Inbertsioaren zenbatekoa.
· Zerrendako zer teknologiatan egin den inbertsioa.

Txostenean ageri den “inbertsioaren zenbatekoa” orientagarria baino ez da izango. Foru ogasunek eskumena edukiko dute kenkaria sor dezakeen inbertsioa egiaztatzeko eta haren zenbatekoa zehazteko kasuan kasuko zerga aplikatzeko prozeduraren bidez.

HIRUGARRENA.- Ihoberen betebeharrak

Ihobek konpromisoa hartzen du hitzarmen honen ondoriozko jarduketak egiteko zergen arloko foru arautegian TGEZeko teknologia edo materialak eskuratzea sustatzeko kenkariei buruz xedatzen denari jarraikiz.

Hain zuzen ere, honako konpromiso hauek hartzen ditu: 
· Zergadunei jakinaraztea “txosten arrazoitu” baten bidez kenkarirako aurkeztu duten inbertsioa bat datorren ala ez Teknologia Garbien Euskal Zerrendako teknologietako batekin. Hain zuzen ere, Ihobek konpromisoa hartzen du zergadunak eskatutako txostena honako epe hauetan egiteko:
· eskabidea inbertsioa egiten den urte naturaleko lehen seihilekoan eginez gero, urte naturalean zehar
· eskabidea inbertsioa egiten den urte naturaleko bigarren seihilekoan eginez gero, urte naturalean zehar edo hurrengo urteko lehen seihilekoan
· eskabidea inbertsioa egiten den urte naturala amaitu ondoren eginez gero, hura jasotzen denetik hiru hilabete igaro baino lehen
· Zergadunak eskatzen duen “inbertsioa kalifikatzeko aurretiazko txostena” egitea alderdiek zehazten duten gehieneko epealdiaren barruan. Ihobek proposatuta, alderdiek urtero ezarriko dituzte Zerrendako zer inbertsiori buruz eskatu daitekeen “inbertsioa kalifikatzeko aurretiazko txostena”. 
· Ihobek txostena Zerrendaren batzorde teknikoko beste erakunde publiko bati eskuordetuz gero, hura ikuskatzea, eta bermatzea txosten guztiek ezaugarri berak dituztela eta denetan epealdi berak ezartzen direla.
· Kasuan kasuko foru aldundiari ematea egindako “inbertsioa kalifikatzeko aurretiazko txostenen” emaitzak, bai eta izapidetutako txosten arrazoituen eskabideen emaitzak ere (alde / kontra). 
· Arreta zerbitzu publikoa ezartzea “inbertsioa kalifikatzeko aurretiazko txostenak” izapidetzeko prozeduraren inguruko zalantzak argitzeko, bai eta, inbertsioak indarreko TGEZeko teknologiekin bat datozen jakiteko asmoarekin, eskaerak aztertzeko eta berrikusteko sistemaren inguruan sortzen diren zalantzak ere.
· Urtero Zerrendaren kostuen eta eraginkortasunaren analisia egitea, Eusko Jaurlaritzaren energiaren, klimaren eta ingurumenaren arloetako plangintzako helburuei dagokienez. Txosten horretan TGEZ aldian-aldian berritzen duen agindurako gomendioak emango dira, besteak beste.
· Aldian-aldian TGEZ berritzea sustatzea, tresna hori onuragarria izan dadin Eusko Jaurlaritzaren ingurumenaren arloko helburuak lortzeko.


LAUGARRENA.- Foru aldundietako ogasun sailen betebeharrak

Oro har, foru aldundietako ogasun sailek Ihoberekin lankidetzan jardun behar dute eta esleitutako jarduketak egiten lagundu behar diote, batez ere zerga kenkariek ahalik gehien bultzatu ditzaten Eusko Jaurlaritzaren energiaren, klimaren eta ingurumenaren arloetako plangintzako helburuak. 

Hain zuzen ere, foru aldundietako ogasun sailek konpromiso hauek hartzen dituzte:
· Urtero Ihoberi jakinaraztea zerga ekitaldi bakoitzean eta lurralde historiko bakoitzean egiaztatu eta aplikatutako kenkariak, honako datu hauek xehatuta, gutxienez: inbertsioen kopurua, kenkariaren oinarria eta kenkariaren zenbatekoa. 
· TGEZaren berri zabaltzea beren komunikazio eta zabalkuntza politikaren barruan.

BOSGARRENA.- Datu pertsonalen babesa eta konfidentzialtasuna

Hitzarmen hau betearaztean alderdiek datu pertsonalen babesaren arloko Estatuko eta Europako indarreko arautegiak bete beharko dituzte, eta hauekin bat datozen segurtasun neurriak ezarriko dituzte: Datuak Babesteko 2016/679 (EB) Erregelamendu Orokorra; Datu pertsonalak babesteko eta eskubide digitalak bermatzeko abenduaren 5eko 3/2018 Lege Organikoa; horien bien aldaketak.

Hitzarmen honetan arautzen diren txostenak egiteko zergadunek Ihoberi ematen dioten informazioa konfidentziala izango da eta ezin izango da erabili beste xede batzuetarako; gainera, hirugarren pertsonei ezin izango zaie eman dokumentazio horrekin lotutako daturik ez informaziorik, kasu honetan izan ezik: arrazoi teknikoak direla eta, hirugarren pertsonaren batek txostenak egiten parte hartu behar duenean

Horrelakoetan, Ihobek konpromisoa hartzen du sekretu eta isilpekotasun betebehar bera betearazteko txostenak egiteko edozein fasetan parte hartzen duten pertsona guztiei.

SEIGARRENA.- Hartutako betebeharrak eta konpromisoak ez betetzea

Sinatzaileren batek ez baditu betetzen bere gain hartutako betebehar guztiak, beste alderdi batek jakinarazpen bidez eskatu ahal izango dio 15 eguneko epealdiaren barruan zuzentzeko ez-betetze hori. Errekerimendu hori zazpigarren klausulan arautzen den hitzarmenaren Koordinaziorako eta Jarraipenerako Batzorde Mistoari jakinaraziko zaio. Emandako epealdiaren barruan bete gabekoa betetzen ez bada, errekerimendua bidali duen alderdiak beste alderdi sinatzaileari jakinaraziko dio hitzarmena azkentzeko arrazoia gertatu dela, eta hitzarmena azkendutzat joko da.

ZAZPIGARRENA.- Koordinaziorako eta Jarraipenerako Batzorde Mistoa

1. Koordinaziorako eta Jarraipenerako Batzorde Mistoa eratzen da hitzarmen hau betearazteko behar diren jarduerak egiteko eta hura gainbegiratzeko, ikuskatzeko eta kontrolatzeko.
2. Osaera.
Batzorde honetan Ihobek bi ordezkari edukiko ditu, Eusko Jaurlaritzako Ogasun Sailak bat eta hiru foru aldundietako ogasun sailek bana. Ordezkariek eskuordetza eman ahal izango die beste pertsona batzuei. Hitzarmen hau sinatzen duten erakundeek batzorderako izendatzen dituzten ordezkarien berri emango die elkarri.
3. Funtzionamendu araubidea
Batzordea edozein alderdik eskatzen duenean bilduko da, eta urtean behin gutxienez, alderdien arteko lankidetzaren emaitzak eta gertatu diren gorabeherak aztertzeko.
4. Eginkizunak
Batzordeak honako eginkizun hauek edukiko ditu, besteak beste:
a. Ihobek proposatuta, zergadunek hitzarmen honen bigarren klausulan aipatzen den inbertsioa kalifikatzeko aurretiazko txostena eskatzeko inbertsioetan bete beharreko urteko irizpideak, eta, halaber, eta aurreko kasuan bezala Ihobek proposatuta, eskabideak aztertzeko eta berrikusteko irizpide operatiboak.
b. Ezarritako helburuen eta ekintzen jarraipena eta ebaluazioa egitea.
c. Hitzarmen hau betetzen denez zaintzea.
d. Hitzarmen honen aplikazioaren inguruan sortzen diren auziak aztertzea eta ebaztea, edo ebazpena proposatzea, elkar hartuta eta koordinatuta.
e. Hitzarmen honetan ezartzen diren gainerako guztiak.

ZORTZIGARRENA.- Indarraldia eta aldaketak

Hitzarmen honen indarraldia 4 urtekoa izango da sinatu eta hurrengo egunetik aurrera. Beste 4 urterako berritu ahal izango da berez, baldin eta alderdietako batek salatzen ez badu indarraldia amaitu baino 6 hilabete lehenago, gutxienez. Nolanahi ere, hitzarmenaren indarraldia Teknologia Garbien Euskal Zerrendako teknologietan egindako inbertsioen pizgarriei buruzko zerga arautegiaren indarraldiarekin lotuta egongo da.

Hitzarmen honen edukia edozein unetan eguneratu edo aldatu ahal izango da elkar hartuta; horretarako, alderdiek hitzarmenaren eranskina izenpetuko dute.


BEDERATZIGARRENA.- Araubide juridikoa

Lankidetza hitzarmen hau administratiboa da, eta honako lege honen eremutik kanpo geratzen da berariaz: 9/2017 Legea, azaroaren 8koa, sektore publikoko kontratuei buruzkoa (horren bidez 2014ko otsailaren 26ko Europako Parlamentuaren eta Kontseiluaren 2014/23 (EB) eta 2014/24 (EB) Zuzentarauen transposizioa egiten da Espainiako ordenamendu juridikora).



Bilbo, 2025eko xxaren x(a)
Bilbao, x de xx de 2025

